
Alenka, Elena, Miguel, Dimitrios, Evanghelia, Alessandro, Silvia, Francesca, Homer, Wester, Giovanna, Lorenzo, Antoaneta, Sergio, Nina, Raquel, Alvaro, Marta, Aitor, Jose, Mikk, Siim, Liis, Mari, Andreas, Ida, Zeno, Giulia, Lucia, Tassilo, Cassian, Pavlo, Joana, Catarina, Aidan, Eibhlìn, Patrick, Gala, Lydia, Csaba, Anna Maria, Marius, Melanie, Tara, Harry, Chris, Victoria, Roxane, Salome, Achille, Romain, Nely, Ginta, Agnes, Alexander, Rùdalf, Justas, Medeina, Kirnius, Emilija, Topias, Matleena, Lìesbet, Jeroen, Pìeter, Lukas, Kristofer, David, Hanna, Minnie, Nellie, Miklos, Thomas, Jakob, Nikolas, Asger, Liam, Amber, Nicolàs, Ignes, Pablo, Daniel, Valentina, Luiza, Zdavko, Eveline, Siggi, Bing eta Rorentzat – euren lagun, guraso, seme-alaba eta bilobentzat.  
Mu herensuge txikia amarekin eta aitarekin bizi zen mendi garai bateko zuhaitz handi-handi baten barruan.

Azal ezkatatsu eta berde-urdin distiratsua zeukan, hego larrosa dirdaitsuak eta ikatza bezalako atzaparrak. 

Bere ama, Ro, ederra zen, azala urrezkoa eta hegoak lili kolorekoak; eta aita Bingek tantoz zipriztindutako azal polita eta hego gorri dotoreak zituen. 

Mu herensuge txikia herensugekume zintzoa zen. Beti edukitzen zituen hegoak garbi-garbi eta azazkalak ondo moztuta, inor beraren atzean ibili gabe. 




Gehienetan amen batean irensten zuen janari guztia, bene-benetan gustukoa ez zuenean izan ezik. 

Mu herensuge txikiak ikasia zuen sudurzuloetako garrekin jendea ez kiskaltzen eta basoan surik ez pizten.

Aita-amak harro zeuden semeaz, baina pixkatxo bat haserretzen ziren berarekin lokatzetan jolasten zenean.

Muk eskolara joateko autobus berdea hartzen zuen egunero.




Mu herensuge txikiak gogoko zuen eskolan lagunekin elkartu eta jolastea, “Brontosaurus”, ‘Saltoposucus’ edo “Tyrannosaurus Rex” jokoetan.

Kulunkan ibiltzea jostagarria zen Murentzat, hegoak gogor astinduta zeruraino hel zitekeelako. 

Mu herensuge txikiak atsegin zuen herensugera ikastea eta atzapar-idazkera txukun eta argia zeukan. 

Ez zen hain ona herensuge-aritmetikan, eta batzuetan nahastu egiten zituen sugandila marradunak eta mariorratz berde-urdinak batuketak egiten zituenean.

Asko gustatzen zitzaion geografia eta beste kolore batzuetako herensugeak bizi ziren mendi eta itsasoen berri jakitea.

Baina gehien-gehien, historia gustatzen zitzaion.

Atsegin zuen antzinako herensuge handien kontuak ikastea: Thing ausartarenak eta Mong errege handiarenak. Tu herensuge ospetsuaren ekintza gogoangarriak ere irakurri zituen: nola askatu zuen Herensugerri etsaien atzaparretatik narrasti amarruak erabilita.

Muk Thing eta Mong bezain indartsua eta ausarta izan nahi zuen eta Tu bezain bizkorra eta argia. Loriazko etorkizunarekin egiten zuen amets..

Behin zuhaitz handiko etxera heldu eta  maletak egiten aurkitu zituen Ro eta Bing. Esan zioten Europa izeneko urrutiko herrialde batera joango zirela urtebeterako. 




Mu herensuge txikiak eskolako liburuan begiratu behar izan zuen, lurralde hura non zegoen jakiteko.

Rok eta Bingek zuhaitza giltzez itxi eta han abiatu zen herensuge familia bizileku berrirantz.

Europan ez zegoen herensuge familia  osoa bizitzeko moduko zuhaitz handi askorik eta etxe bat alokatu zuten. Mu herensuge txikiak bere gela zeukan bertan. Gelak zuhaitz itxura eduki beharrean laukiarena zuen eta Muri oso arraroa iruditzen zitzaion. 

Sikeran lorategian lokatza egoten zen euria egiten zuenean.

Orain Ro eta Bing ez ziren batere haserretzen Mu lokatzetan jolasten zenean, bazekitelako herriminez zegoela eta Herensugerri izaten zuela gogoan.

Europan Mu herensuge txikia autobus hori batean joaten zen eskolara. 

Ikaskideak Europako leku askotakoak ziren. 




Luiza eta Zdravko Bulgariakoak eta Francesca eta Alessandro Italiakoak. Miguel eta Elena Belgikan hasitakoak ziren baina ama Espainiakoa eta aita Italiakoa zituzten. Ylenkak Polonia, Alemania eta Georgiako jatorria zuen. Siggi Islandian jaioa zen. Dimitris Greziakoa eta Aidan Irlandakoa. Nola ulertu ahal zioten elkarri?

Mu herensu txikiak gogor ikasi behar izan zuen geografiako ikasgaia. 

Batuketak madari eta sagarrekin egiten ikasi behar izan zuen. 

…eta hauek ere nahastu egiten zituen batzuetan.




Letra eta hitz berriak ikasi behar izan zituen eta laster konturatu zen bere lagun berriek europera mota desberdinetan hitz egiten zutela. 

Herensugerrin herensugera bakarra zegoen eta egunero herensugekume guztiek ‘Bo, Kik’ edo ‘Bo, Nak’ erantzuten zieten irakasleei, hau da, ‘Bai, andereño herensuge’ edo ‘Bai, maisu herensuge’ – eta batzuetan ‘Ser’, hau da, ‘Ez.’

Baina orain Muk Sì eta Oui eta Ne esaten entzuten zien lagunei, 

eta denek esan nahi zuten Bo.

Eta batzuetan No eta Nyet eta Non eta Nein esaten zuten, eta denek esan nahi zuten Ser.

Historiako klasean ere, Mu herensuge txikia harri eta zur egoten zen. Europan, inork ez zituen ezagutzen Thing, Mong eta Tu ospetsuak. 

Gelakideek beste batzuk zituzten ikasiak: Rikardo Lehoibihotza, Napoleon, Garibaldi, Kolon, Njal, Alfontso Jakituna, Aspazija, Pugachev eta Krum erregea. Baina Muk ez zeukan halako izenik entzunda. 

Batzuetan, eskolatik irtenda, negar egiten zuen lokatzetan jolasean zebilela.

Behin batean, Muren lagunek Herensugerriz hitz egiteko eskatu zioten. Mendi garaietako zuhaitz-etxeez eta eskolako autobus berdeez hitz egin zien. Herensugeraz idazten erakutsi zien, baita ‘Bo’ eta ‘Ser’ esaten ere. Sugandila marradunen eta mariorratz berde-urdinen kontuak azaldu zizkien, Thing eta Mongenak, eta Tu ospetsuaren kondaira ere kontatu zien. 

Halaxe jakin zuten gelakideek urruti-urrutian bazela Herensugerri izeneko mundu bat eta bertako inork ez zekiela nor ziren Napoleon eta Njal eta Krum erregea. Hura bai harrigarria! Orduan erabaki zuten hobe zutela elkar hobeto ezagutzen ahalegintzea. 




Mu herensuge txikiak Brontosaurus eta Saltoposucus jokoak erakutsi zizkien lagunei, baita herensugeak kulunkan nola jostatzen diren ere.

Francesca, Miguel, Dimitrios eta Muren gelakide guztiek nahi zituzten eduki Mu herensuge txikiak bezalako hego indartsu eta politak.

Mu herensuge txikia pozik zegoen orain. Jolasaldian brontosaurusean, ezkutaketan eta, batzuetan, bakeroen jolasean ibiltzen zen.

Mu herensuge txikiak esan zien lagunei Herensugerrira itzultzen zenean ikustera joateko. Roren eta Bingen ustez oso ideia ona zen. 

Baina etxera itzuli aurretik, herensuge familiak Europako beste leku batera joatea erabaki zuen. Muk lagunak agurtu eta hara  joatera gonbidatu zituen.

Hilabete gutxiren buruan denak joan ziren Mu ikustera eta ederto pasatu zuten.

Nora joan ziren Mu eta gurasoak? Ezetz igarri? 

Horra hor Mu herensuge txikiaren bizitzaren hurrengo kapitulua. 

Zeuk idatzi nahi al duzu?         





































